Paratoi am y Pasg: Sul y Blodau/Palmwydd
Does yna ddim cymaint o sôn am Sul y Blodau neu Sul y Palmwydd yn ein dyddiau ni o’i gymharu â 50 mlynedd yn ôl. Roedd o’n draddodiad cryf iawn i roi blodau ar feddau’r teulu ar Sul y Blodau ac roedd y mwyafrif o gapeli/ eglwysi yn dathlu’r diwrnod gyda gwasanaeth arbennig.

Heddiw ychydig iawn o bobl sy’n gwybod be ydy arwyddocâd Sul y Blodau neu Sul y Palmwydd.

Sul y Blodau ydy’r dydd Sul cyn Sul y Pasg. Mae o’n nodi dechrau yr ‘Wythnos Sanctaidd’ – sef yr wythnos sy’n arwain at groeshoeliad Iesu ar ddydd Gwener y Groglith.

Be di’r hanes tu ôl i’r diwrnod?

Yn ôl arbenigwyr cychwynnwyd dathlu Sul y Blodau yn Jerwsalem tua’r 4edd ganrif OC. Roedd seremonïau yn cynnwys gweddïau, emynau a phregethau tra roedd y bobl yn cerdded o un man i’r llall yn Jerwsalem yn dilyn ôl troed Iesu ar ei daith i Golgotha (y man lle croeshoeliwyd ef).
Yn hwyr yn y pnawn  byddai’r bobl yn dod yn ôl i ganol y ddinas a byddai’r plant yn  cario palmwydd . Yn y ddinas byddai mwy o wasanaethau dathlu.
Daeth y traddodiad o ddathlu Sul y Bodau i’r gorllewin tua’r 8fed ganrif, a dyna pryd cafodd yr enw “Dominica in Palmis” neu Sul y Palmwydd (Blodau)
Ble mae’r hanes yn y Beibl? Mathew 21: 1-11; Marc 11: 1-11; Luc 19: 28-44: Ioan 12: 12-19
Be sy’n digwydd? Mae Iesu yn marchogaeth i mewn i Jerwsalem ar gefn asyn. Mae’r bobl yn gweddi yn llawen, ac mae nhw’n taflu dail palmwydd a dillad ar hyd ei lwybr. Mae’r dyrfa’n gweiddi,

Clod i Fab Dafydd!”

“Mae'r un sy'n dod i gynrychioli'r Arglwydd

wedi ei fendithio'n fawr!”

“Clod i Dduw yn y nefoedd uchaf!” (Mathew 21: 9)
“Mae teyrnas ein cyndad Dafydd wedi ei bendithio!”

“Clod i Dduw yn y nefoedd uchaf!” (Marc 11:10)
“Mae'r Brenin sy'n dod i gynrychioli'r Arglwydd wedi ei fendithio'n fawr!”

“Heddwch yn y nefoedd a chlod i Dduw yn y goruchaf!” (Luc 19: 38)
“Ie, dyma Frenin Israel!” (Ioan 12:13)
Arwyddocâd  yr hanes ydy bod Iesu’n cael ei groesawu fel brenin ac fel Meseia (yr un wedi ei eneinio i achub). Mae’r achlysur yn cael ei ragweld yn llyfr Sechareia yn yr Hen Destament (Sechareia 9.9). Mae’r asyn yn symbol o heddwch – felly yn symbolaidd roedd Iesu’n cyhoeddi heddwch rhwng Duw a dyn. Roedd yr arferiad o osod dail palmwydd ar hyd llwybr gorymdaith yn arwydd fod Brenin (neu rhywun yr un mor bwysig) ar ei ffordd. Roedd yn arwydd o barch ac yn awgrmnu fod y person dan sylw wedi ennill rhyw fuddugoliaeth fawr.
Falle fod rhai o’r union dyrfa oedd yn annerch Iesu fel Brenin a Meseia ar Sul y Palmwydd yn y dyrfa oedd yn gweiddi “Croeshoelier ef” ar dydd Gwener y Groglith. Mae pobl yn gyfnewidiol iawn.

Be ydy gwerth Sul y Blodau i ni? 

Gallwn ei ddefnyddio fel amser i feddwl am fywyd, marwolaeth ac atgyfodiad Iesu. Daeth fel Brenin o’r nef, treuliodd amser yn ein plith ni, bobl gyffredin y ddaear. Siaradodd gyda physgotwyr, puteiniaid, gwragedd gweddw, Phariseaid ac arweinwyr Iddewig, cleifion o bob math, casglwyr trethi: yn wir siaradodd â tipyn o bawb, gan gynnwys Herod a Pontius Peilat – y brenin a’r llywodraethwr Rhufeinig.  

O fewn 5 diwrnod ar ôl cyrraedd Jerwsalem mewn ffordd mor drawiadol roedd Iesu wedi ei hoelio ar groes. Gwahanwyd ef oddi wrth Dduw ei dad, a dioddefodd loes y tu hwnt i’n deall ni. Gwaeddodd, “Fy Nuw, fy Nuw, pam wyt ti wedi troi dy gefn arna i?”
Roedd pwysau *pechodau’r holl fyd ar ei ysgwyddau. Aberthodd ei fywyd er mwyn i ni gael maddeuant am ein pechodau ni.

O Sul y Blodau hyd at Sul y Pasg pan gyfododd Iesu’n fyw o’r bedd mae ganddon ni wythnos i fyfyrio a darllen y Beibl. Beth am edrych eto ar hanes y Pasg fel mae’n cael ei gyflwyno yn yr efengylau – Mathew 26 – 28; Marc 14-16; Luc 22-24; Ioan 18-21
Mae yna ogwydd gwahanol ym mhob efengyl, gyda manylion ychwanegol mewn rhai sy’n rhoi’r darlun cyflawn i ni. 

Gadewch i hanes y Pasg eich deffro i realiti Iesu Grist. Amen.

GJenkins * pechod = popeth sy’n syrthio’n fyr o safonau Duw. Darllena Ex.20;  Titus 3; Effesiaid 5 i weld sut fywyd sy’n plesio Duw. Mae llawer o enghreifftiau eraill hefyd. 

